
Podnosim inicijativu  radi donošenja odluke o subvencioniranju troškova 
smještaja i ishrane studenata koji dolaze iz inostranstva, a borave u JU 
„Studentski centar“ Sarajevo, u iznosu od 300,00 KM na mjesečnom nivou po 
jednom studentu, za period od 10 mjeseci u toku akademske godine. 
Usvajanjem ove inicijative, Vlada Kantona Sarajevo bi kroz Budžet Kantona 
Sarajevo na godišnjem nivou trebala osigurati u prosjeku 150.000,00 KM, 
uzimajući u obzir da pravo boravka u Studentskom centru u toku akademske 
godine ostvaruje otprilike 50 studenata iz inostranstva. 
 
OBRAZLOŽENJE 
Javna ustanova „Studentski centar“ Sarajevo je institucija od izuzetnog 
značaja za Kanton Sarajevo, koja kroz svoju osnovnu djelatnost pruža usluge 
smještaja i ishrane studentima iz Bosne i Hercegovine i inostranstva. U okviru 
svojih smještajnih kapaciteta, Centar tradicionalno osigurava određeni broj 
mjesta (približno 50) za studente koji dolaze iz inostranstva. U posljednjih 
nekoliko godina, broj stranih studenata koji koriste usluge ovog centra ne 
prelazi taj broj, što služi kao precizna smjernica za planiranje potrebnih 
finansijskih sredstava. 
Najveći broj stranih studenata dolazi iz zemalja regiona (Republika Srbija, 
Crna Gora, Republika Hrvatska i Republika Turska), dok manji postotak dolazi 
iz drugih država. Ovi studenti se opredjeljuju za nastavak obrazovanja na 
Univerzitetu u Sarajevu prvenstveno zbog akademske izvrsnosti i reputacije 
koju naša institucija uživa. S tim u vezi, Kanton Sarajevo i nadležno 
Ministarstvo za nauku, visoko obrazovanje i mlade trebaju prepoznati važnost 
kreiranja stimulativnih modela za privlačenje talenata iz inostranstva. 
U cilju očuvanja životnog standarda studenata, matični kantoni, Federacija 
Bosne i Hercegovine i Distrikt Brčko subvencioniraju usluge smještaja i 
ishrane za domaće studente u prosječnom iznosu od 300,00 KM, dok 
preostali dio troškova snose sami studenti. Međutim, studenti koji dolaze iz 
inostranstva nemaju podršku ove vrste, s obzirom na to da njihove matične 
države ne subvencioniraju troškove studiranja izvan vlastitih granica. 
Slijedom navedenog, inostrani studenti su primorani plaćati punu cijenu 
usluga u iznosu od 450,00 KM mjesečno. Za period od deset mjeseci, to 
predstavlja iznos od 4.500,00 KM, što predstavlja izuzetno veliko finansijsko 
opterećenje za porodice ovih studenata, posebno kada se uzmu u obzir 
troškovi života, putovanja i zdravstvenog osiguranja. 
 
Realizacija ove inicijative donosi višestruke benefite za Kanton Sarajevo. 
Studenti iz inostranstva u Sarajevu borave 10 mjeseci i svakodnevno 
obavljaju finansijske transakcije, čime se generišu prihodi od poreza na 



dodatu vrijednost i drugih fiskalnih davanja, koji se na kraju slijevaju u budžet 
Kantona Sarajevo. 
 Pružanjem podrške studentima iz inostranstva, Sarajevo potvrđuje status 
otvorenog akademskog i kulturnog centra regije. 
Izjednačavanjem subvencija, inostrani studenti bi bili rasterećeni, a ukupan 
iznos od 3.000,00 KM po studentu (za 10 mjeseci) iznosio bi ukupno 
150.000,00 KM za grupu od 50 studenata, što je ekonomski opravdano. 

